
Enformaziuns y Comunicaziuns
Dis dla Misericordia divina tla Val Badia: con don Francesco Scalmati, miscionar 
dla misericordia. Mësses con pordica: 19 de jügn ales 10:00 a Al Plan, ales 18:30 sö 
Corvara; 25 de jügn ales 18:00 ta San Ciascian; 26 de jügn ales 8:15 ta Longiarü, ales 
9:30 ta San Martin, ales 18:00 sö La Val. Ores d’adoraziun (posc. da se pissié): 17 
de jügn ales 19:30 ta Longiarü; 19 de jügn dales 15:00 sön Badia; 22 de jügn dales 
20:00 sö La Ila; 24 de jügn dales 19:30 ta San Martin. De dla misericordia y dal 
porsonn sö Oies (con confesciuns): ai 24 de jügn dales 14:00 ales 16:00.

Iscriziun al proiet JABA: Por jogn y jones co ó se scrí ete al proiet ”JABA 2016”!!!
L’iscriziun po gní fata: a) te ofize dal Sorvisc ai Jogn ta Picolin dal lönesc ala jöbia 
dales 8:00 ales 12:00 y dales 13:00 ales 17:00! b) Tal zënter SaJ.un sö La Ila dertan 
i orars de daorida. No te desmoncé: sce te n’as nia ciamó 18 agn, mëss en genitur 
t’acompagné! Enformaziuns pa Christiane al 342/8410721.

Ativités dal Zënter Families Mareo
Formes y ritms dal cajon: Curs da costruí, deponje y da soné le cajon por jogn y 
jones dai 10 ai 16 agn, con Samir Amato, Max Castlunger y Irina Tavella, ai 18, 19 
y 20 de messé dales 10:00 ales 16:00 tal ”atelier dal bosch” de Irina Tavella, Al Plan 
Dessora; prenotaziun pa Irina al 339/8557964.
Musiga por mituns: soné, cianté, jüc ritmics, stories sonuries, balé, por mituns dai 2 ai 
3 agn (acompagnés da en genitur) y da 3,5 ai 5 agn (ma i mituns), con Ester Videsott  
por endöt 10 iadi, 2 iadi al’edema, lönesc y vëndres dai 4 de messé ai 7 d’agost; da se 
prenoté anter i 30 de jügn pa Helga Rubatscher al 333/2181049. 
Soghé con l’ert: por pici mituns dai 2 ai 6 agn y söes mames tal ”atelier dal bosch” de 
Irina Tavella, dai 7 de messé ai 4 d’agost, vigne jöbia dales 9:30 ales 11:30; prenotaziuns 
pa Irina al 339/8557964.

Crusc Blancia Mareo: La Crusc Blancia chir volontars por le pröm aiüt y ciafers por 
trasporc sanitars. Ai 21 de jügn dales 19:30 él tla sonta dla Crusc Blancia da Bornech 
na serada d’enformaziun söla formaziun por gní volontar. Por enformaziuns y por 
s’anunzié ala serada él da cherdé sö Walter Ferdigg al 335/1050953.

Programma generale: Al vën endô organisé le program sportif ”programma generale”, 
por mituns y mitans nasciüs dal 2002 al 2009. La pröma encuntada é en lönesc ai 
27 de jügn ales 10:00 ete dal ciamp dal sport. Le program vá spo ennant por 2 iadi 
al’edema fina ai 29 d’agost. Por enformaziuns telefoné a Marco al 338/4274261.

Dal Vagnele do San Luca 9, 18 - 24
Gejú ea tla sorité ch’al periâ y i 

discepui ea pa d’ël; danló i ál damané: 
Por che m’arata pa la jont? 19Ai á 
rospognü: en valgügn por Jan Batista, 
d’atri por Elia; endô d’atri dij: önn dai 
vedli profec é rosserí. 20Danló ti ál dit: 
Os endere, por che m’aratëise pa os? 
Pire á rospognü: Por le Messia de Dio. 
21Sön chëra ti ál proibí dassënn da ti al dí ennant a zacai. 22Y al á enjunté: le Fi 
dal Om messará patí trep, gnará refodé dai plü vedli, dai sorastanc dai prei y dai 
stüdiés dla lege; al gnará copé y le terzo de ressoriarál. 23A düc ti dijêl: chël co ó 
ester mio discepul, chël s’an desdiji de se enstës, tóli vigne de söa crusc sön ël y 
mo vëgni do. 24Deache chël, co ó salvé söa vita, la pordará; mo chël, co pordará 
söa vita por me, la salvará.

Parora dal Signur. - Lalt a te, Gejú Crist!

Tö es le Messia de Dio!

Ch’é pa Gejú? Pire á tal vagnele la dërta resposta. Mo bonamonter ne sál gnanca ël tan 
rajun che al á. Canche al adora la parora ”Messia”, minel en comandant sterch, önn co 
vën a salvé dales iniustizies y dala stlavité, en portadú de salvëza por en popul che Dio 
ó odëi combater sön söa pert.
Mo le Messia co é enló é döt atramonter. Al ne combat nia cuntra l’iniustizia, mo la soporta 
sön se enstës cina ala fin. Ester Messia ó dí por ël ester sön le medemo livel co chi co 
ne vëiga plü degünes prospetives, co é ala fin, desperés, co mët cinamai man da dubité 
de Chël Bel Dio. Ara á döré en pez, cina che i apostui á azeté cösc. Y nos ”discepui” 
d’aldedancö ne sun nia plü scichés. Tan gonot sozedera pa che i damanun tal bojügn: 
Ciodí n’á pa Chël Bel Dio nia brancé ete? Ciodi n’ál pa nia mostré söa forza? Porchël é 
la domanda de Gejú ciamó dër atuala: por che m’aratëise pa? Por önn co dá dant con 
autorité ci co é bun por os? O por önn co vën empara le tru con nos? (Christina Brunner)

Che minunse pa nos che Gejú sii?

La comunité d’Al Plan ti aoda döt le bun, sanité y
benedisciun ai geniturs Ivo Ploner y Manuela Comploi

por le Bato de picia EMMA.




